[image: http://www.lrcbs.by/sites/universal.localhost/files/3_88.jpg]Сцяпан Паўлавіч Нефідовіч нарадзіўся 3 студзеня 1941 года ў сям’і сялян у вёсцы Лахаўка Лунінецкага раёна Пінскай (цяпер Брэсцкай) вобласці. Маці і бацька добра спявалі народныя песні. Дзяцінства Сцяпана Нефідовіча прыпала на час вайны і пасляваенныя нягоды, ён рана пайшоў на свой хлеб – пасля заканчэння сямі класаў.
Працаваў паляводам і рахунководам у калгасе “Новае Палессе”, масавіком і бібліятэкарам у Любанскім сельскім клубе, адначасова вучыўся ў вячэрняй школе. У 1963 годзе Сцяпан Нефідовіч падаўся ў Пінск і паступіў у педагагічнае вучылішча. Пасля яго заканчэння ў 1965 годзе вярнуўся на радзіму і дванаццаць гадоў працаваў настаўнікам пачатковай школы ў Любані. У 1976–1982 гадах завочна вучыўся на філалагічным факультэце Беларускага дзяржаўнага ўніверсітэта. З 1977 года стаў працаваць настаўнікам беларускай мовы і літаратуры.
Літаратурныя схільнасці ў Сцяпана Нефідовіча выявіліся ў раннім дзяцінстве. Ён з маладосці цягнуўся да тых, хто займаўся творчасцю. Стаў сябрам літаратурнага аб’яднання ў Мікашэвічах, якім кіраваў Аляксей Гардзіцкі. Туды час ад часу наведваўся і Уладзіслаў Нядзведскі. Яшчэ ў час вучобы ў Пінскім педвучылішчы ўваходзіў у суполку творцаў, якія гуртаваліся пры пінскай газеце “Полесская правда”, была сярод іх і маладая Яўгенія Янішчыц. Сцяпан Паўлавіч з 1995 года з’яўляецца сябрам лунінецкага творчага клуба “Муза”.
Сцяпан Нефідовіч з дзяцінства складае вершы. Друкаваліся яго радкі ў раённых і абласных газетах, а потым і ў рэспубліканскіх выданнях, у зборніках і альманахах. У абласной “Заре” першая публікацыя двух вершаў была ў 1964 годзе. На рахунку любанскага паэта зборнікі паэзіі і прозы, выдадзенныя ў Лунінцы: ”Дзень добры!” (1999),  “Парушынкі ў воку” (2002; у сааўтарстве з Віктарам Філатавым), “Святло бяроз” (2004), “Сувой жыцця” (2005), “Спеў берасцянкі” (2007), “Махаю крыламі гадоў” (2010), “Іх яднала дружба” (2010), “Запознены салавей” (2011) і інш.
У вершах Сцяпана Нефідовіча паўстае чалавек сталага веку, які яшчэ не наталіў прагу жыцця захапляцца хараством роднай зямлі, любавацца разнастайсцю праяў прыроды. У многіх вершах Сцяпана Паўлавіча ракрываецца тэма кахання, ў якой ён не маладзіцца, для ўзаемаадносінаў Яе і Яго характэрны давер, вернасць, шчасце быць разам.
Паэт таксама аўтар пейзажных мініяцюр, замалёвак, сабраных у зброніках ”Святло бяроз”, “Спеў берасцянкі”. Палессе, Цна, Прыпяць, родная зямля – вось тое вызначальнае, што акрэслівае яго душэўны стан, напаўняе жыццё глыбокім сэнсам. Пісьменнік з Лахаўкі выступае цудоўным знаўцам палескай флоры, пярнатых. У яго кантактах з прыродай няма матэрыяльнай карыслівасці, яна заўсёды саступае наталенню хараством і жаданасцю, каб нехта таксама перажыў такое пачуццё (“Суніцы”, “Смаржкі” і інш.).
Шмат часу настаўнік С. П. Нефідовіч аддаваў збору матэрыялаў мясцовага палескага фальклору, гісторыі вёсак Лахва, Любань, Манасеева, Рэдзірава, Флярова і інш. Краязнавец даследаваў некаторыя старонкі гісторыі і культурнай спадчыны Лунінеччыны, надрукаваў артыкулы: “Радзівілы ў Лахве”, “Салдатчына ў фальклоры нашага краю”, “Элементы гукапераймання ў фальклорны Лунінеччыны”, “Назвы зямлі Лунінецкай”, “Паданні Лунінецкага краю” і інш. Сабраў матэрыялы на тэму “Раслінны свет у народнай культуры Лунінеччыны”. Прымаў удзел у падрыхтоўцы гісторыка-дакументальнай хронікі “Памяць. Лунінецкі раён” (1995).
С. П. Нефідовіч вядзе актыўную грамадскую работу, выбіраўся дэпутатам Лунінецкага раённага Савета, старастай вёскі. Ён часты госць ў школах, гімназіях, каледжах, яго запрашаюць на сустрэчы ў бібліятэках і музеях, на розныя канферэнцыі. У 1999 годзе яму было прысвоена ганаровае званне “Чалавек года”.
Сцяпан Нефідовіч разам з жонкай Вольгай Якаўлеўнай выхавалі трох дзяцей. Дачка Валянціна працуе настаўніцай рускай і беларускай мовы і літаратуры ў Кобрынскім раёне, сын Анатоль – настаўнік геаграфіі і гісторыі Любанскай СШ, актывіст грамадскага аб’яднання “Ахова птушак Бацькаўшчыны”, сын Сяргей – слесар-рамонтнік на прадпрымстве “Граніт” (Мікашэвічы).
На 70-годдзе паэта ў Лунінецкай цэнтральнай раённай бібліятэцы адбылася прэзентацыя зборніка “Запознены салавей”, у 2015 годзе – зборніка “Святло сузор’я Казярога”. Некаторыя са шматлікіх зборнікаў Сцяпана Паўлавіча былі выдадзены з дапамогай аддзела бібліятэчнага маркетынгу Лунінецкай бібліятэкі. У студзені 2016 года ў чытальнай зале адбылося ўрачыстае ўшанаванне С. П. Нефідовіча з нагоды яго 75-годдзя.

